
127. ഹിന്തുമതത്തെ ഇനിയെങ്കിലും

അന്തരമെന്ന്യേ പരിപാലിക്കാൻ

അന്തണന്മാരും നൃപന്മാരും കൂടിയാൽ

ചിന്തപോൽ സാധിക്കും യോഗപ്പെണ്ണേ! അപ്പോൾ

ബന്ധുക്കളായൊക്കെ ജ്ഞാനപ്പെണ്ണേ! 


128. മിക്ക വൈദീകരും ഭൂപാലരും

തൻകഴൽ കൂപ്പുമിതരന്മാരും

ഒക്കെ ഹിന്തുക്കളിൽ പ്രാമാണ്യമുള്ളവർ

ഒക്കണമേകത്ര യോഗപ്പെണ്ണേ! എന്നി-

ട്ടോർക്കണം കാര്യങ്ങൾ ജ്ഞാനപ്പെണ്ണേ! 


129. തീണ്ടിക്കുളിയിനി വേണ്ടയെന്നും

തീണ്ടാട്ടരുതിനി മേലിലെന്നും

ഉണ്ടാക്കണം ചട്ടമന്നേരമാശ്വാസ

മുണ്ടാകുമുണ്ടാകും യോഗപ്പെണ്ണേ! -മതം

കൊണ്ടാടി വർദ്ധിക്കും ജ്ഞാനപ്പെണ്ണേ! 


130. കൂട്ടത്തിൽ നിന്നു വിലക്കി നിർത്തൽ

ഭ്രഷ്ടുകളും പ്രായഞ്ചിത്തങ്ങളും

ഒട്ടു കുറയ്ക്കണമെന്നും സമീചീന

ചട്ടമുണ്ടാക്കണം യോഗപ്പെണ്ണേ! -മതം

പെട്ടെന്നുയർന്നീടും ജ്ഞാനപ്പെണ്ണേ! 


131. വൈദികർ തൊട്ടമഹാശയന്മാർ

വാദം കളഞ്ഞിതുപോലെ ചെയ്താൽ

ഖേദങ്ങളെല്ലാമകലുമെന്നേ മംഗ-

ളോദയമുണ്ടാവൂ യോഗപ്പെണ്ണേ! -യോഗ-

ക്ഷേമവും വർദ്ധിക്കും ജ്ഞാനപ്പെണ്ണേ! 


132. തീണ്ടലാകും ദശകന്ധരന്റെ 

കണ്ഠം മുറിക്കും കരുണാകരൻ

ഇണ്ടലെന്യേ  മാടരാജാധിരാജനാം

രണ്ടാം രഘുവരൻ യോഗപ്പെണ്ണേ! -വാഴ്ക

വേണ്ടുവോളം കാലം ജ്ഞാനപ്പെണ്ണേ!

